
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

Бугунги кунда ёш олим нафақат профессионал билим, кўникмага эга мутахассис, 

балки илмий фаолияти мавжуд стереотипларни енгиб ўтишга, инновацион ғояларни 

ишлаб чиқишга, ўз шаҳри, вилояти, мамлакатининг долзарб вазифаларини самарали ва 

янгича ҳал этишга ёрдам берадиган инсон бўлиши лозим. Турли мутахассислик ва 

илмий йўналишдаги олимларни бирлаштирадиган, уларнинг қизиқиши, ишлаши, 

ғайратлилиги, мақсадга эришишда қатъиятлилик, ўз фаолияти самарадорлигининг 

ўлчовини белгилайдиган умумий хусусият ҳозирги кунда инновацион фаолиятдир. 

Бироқ, замонавий илмий адабиётларни таҳлил қилишда биз аксарият ёш олимларга 

нисбатан инновацион фаолият тушунчаси ҳалигача сингдирилмаганлигига гувоҳ 

бўлдик.  

Бу жараёнда ёш олимнинг инновацион фаолияти билан интеграциялашган 

касбий ва шахсий таълим олиш тизимини уйғунлаштирган ҳолда ўрганиш кўзланган 

мақсадимизга эришишга ёрдам беради. Чунки биринчидан, бундай парадигмал ёндашув 

олимга фанда мақсадли ривожланишига имкон беради. Иккинчидан, инновацион 

тафаккур юритиш асосида фаол иш юритиш унга ижодий, мустақил равишда (ёки бошқа 

олимлар билан ҳамкорликда) инновацион ғоялар, инновацион лойиҳаларни ишлаб 

чиқиш, жамиятнинг ҳозирги эҳтиёжларига жавоб берадиган инновацион маҳсулотлар 

яратишга замин яратади. Учинчидан, инновацион тафаккур ёшларга хос 

ҳаракатчанликда, ташаббускорликда, ўрганилаётган мавзу бўйича ўзига хос 

ёндашувлар, тадқиқот усуллари, ўз лойиҳаларини молиявий қўллаб-қувватлаш 

воситалари ва тегишли маҳсулотларни бозорда уларни амалга ошириш усулларини 

излашда ўзини яққол намоён этади. Биз инновацион фаолиятни ёш олимларнинг 

қизиқишлари, қобилиятлари, мажбуриятлари, уларнинг изланишларига йўналтириш ва 

ишлаб чиқаришнинг ҳар хил турларида қўлланилиши мумкин бўлган янги натижаларга 

эришиш вазифасини бажарувчи махсус таълим сифатида баҳоланишини тўғри деб 

ҳисоблаймиз. Чунки айнан ёшларга хос инновацион фаолият таркибидаги ўзаро боғлиқ 

бўлган бешта — мотивацион, когнитив, ҳиссий, ихтиёрий, операцион-фаолиятни 

мавжуд. Масалан, Ш.Кубаева тўғри таъкидлаганидек, “Инновацион тафаккурда 

семантик унсурлар ўйин ҳолатида бўлади, интеллектуал ўйин жараёни эса грамматик, 

стилистик ва мантиқий қоидаларга (нормаларга) бўйсунган ҳолда кечади. Бу эса 

тафаккурда ижодий интеллектуалликни ошириб боради, инновацион ғоялар 

яралишига асос яратади. Бизнингча, ижодий интеллектуал фаолият ижтимоий ишлаб 

чиқариш соҳаси ёки жараённинг таркибий қисмини ташкил қилганда жамиятда 

узлуксиз моддий-техникавий ва маънавий-интеллектуал тараққиёт содир бўлади”[1]. 

Инновацияларга нисбатан ижобий муносабатда бўлиш қуйидаги натижаларга 

олиб келади:  

- олиб борилаётган илмий-тадқиқот ишларидан қониқиш;  

- илмий изланишларни амалга ошириш жараёни билан боғлиқ ижобий ҳис-

туйғулар, кашфиётлар учун ташналик ва бошқалар.  

Ёш олимнинг иродасини ривожлантириш даражаси қуйидагилар билан 

характерланади: операцион ва фаолият компоненти инновацион ғояларни қидириш ва 

танқидий баҳолаш қобилияти; зарур касбий кўникмалар, илмий-тадқиқот маҳоратлари, 

тажриба, илмий ихтисослик, услубий маданият, инновацион лойиҳаларни ишлаб чиқиш, 

инновацион технологияларни жорий этиш ва улардан фойдаланиш имконини 

берадиган замонавий ахборот-коммуникация технологияларини билиш соҳасидаги 

профессионал ваколатларнинг етарли даражада ривожланганлиги; жамоада самарали 

ишлаш қобилиятига эгалик ва бошқалар шулар жумласидандир.  

Инновацион тафаккур қилиш қобилиятига эга бўлган инсонларда 

ташаббускорлик, мустақиллик, қатъиятлилик, ўз зиммасига масъулиятни олиш, 

ташкилотчилик, интизомлилик, мақсадга эришишда ва уни охиригача етказишдаги 

қатъиятлилик, янги илмий натижага эришиш ва инновацияларни жорий этишда ташқи 

ва ички тўсиқларни енгиб ўтиш қобилияти, дастлабки тушунмовчилик ҳолатида 

чидамлилик ва қатъиятлилик, анъанавий қарашларга зид бўлган янги ғояларни рад 

этиш, дастлабки фаразларни инкор этган тақдирда янги ишга киришишга тайёрлик, ўз 

тадқиқотини ихтиёрий тартибга солиш қобилияти, ўзгаришларга, инновацияларга, 

хатарларни қабул қилиш қобилиятига эга бўлиш устувор аҳамият касб этади[2]. 

Инновацион технологиялар тўғрисидаги билимларнинг когнитив компоненти 

эса долзарб илмий муаммоларни ҳал этиш нуқтайи назаридан инновациялар 

мақсадларини тушуниш, илмий ихтисослашиши соҳасидаги замонавий 

инновацияларни билиш, билимларни фанлараро асосда бирлаштириш имкониятини 

берадиган кенг дунёқарашни шакллантириш, дивергент, ижодий, назарий, амалий, 

интуитив фикрлашни ривожлантиришнинг етарли даражасига олиб чиқиш, 

фикрлашнинг мослашувчанлиги, маълумотларни тўплаш ва қайта ишлашнинг устун 

бўлган когнитив услуби, прогностик ҳамда ўз инновациясининг натижаларини 

танқидий таҳлил қилиш қобилиятини шакллантиришга хизмат қилади. Шу боисдан ҳам 

“Инновацион тафаккур учун асос бўладиган тафаккур дивергент тафаккурдир деб ёзади 

Ш.Т.Кубаева. Психологларнинг таъкидлашларича, бу тафаккур теранлик хислатига эга 

бўлиб, бир вақтнинг ўзида турли семантик (идеал, маъновий) йўналишларда образлар, 

тушунчалар, уларнинг мазмунлари таҳлил қилинади, таққосланади, ижодкорда 

параллель фикрлаш содир бўлади, муаммоларни ечиш усуллари ва воситалари ҳар хил 

вариантларда синалади, ишлатилади, натижада, янги ёки кутилмаган ғоя, ёндашув 

вужудга келади. Шу боис, биз дивергент тафаккурни конструктив тафаккур деб ҳам 

белгилашимиз мумкин”[3].  

Инновацион технологияларнинг муҳим хусусиятлари, инновацион фаолият 

тўғрисида билимларни шакллантириш, ёш олим шахсининг интеллектуал салоҳиятини 

ташкил этувчи тафаккур ва фикрлашнинг ҳар хил турлари ва хусусиятларининг 

ривожланиш даражаси; кундалик ҳаётда муаммони кўриш қобилияти; катта 

истиқболли мақсадларни белгилаш қобилиятини юксалтиришга ёрдам беради.  

Ёш олимларнинг илмий фаолияти самарадорлигининг кўрсаткичлари уларнинг 

танловларда, инновацион конвенцияларда, илмий кўргазмаларда фаол иштирок этиши, 

грантларга буюртмалар, шахсий ва жамоавий илмий ютуқлар, турли даражадаги 

конференцияларда қатнашиш, нашрларнинг сони, патентларнинг мавжудлиги ва 

бошқалар билан белгиланади.  

Юқорида танланган мезонлар, омиллар ва кўрсаткичлар асосида биз ёш 

олимларнинг инновацион фаолиятини ўрганиш бўйича махсус диагностика дастурини 

туздик, унга қуйидаги диагностика воситалари киритилган:  

1) ёш олимларнинг илмий фаолияти муаммолари ва самарадорлиги 

кўрсаткичларини ўрганиш учун сўровномаларни тузиш;  

2) шахснинг ижтимоий-психологик фаолияти мотиваторларини ташхислаш 

усулини ишлаб чиқиш;  

3) ижодий ютуқ мотивациясини ташхислаш усулини такомиллаштириш;  

4) муваффақият қозониш учун муваффақият мотивацияси ва 

муваффақиятсизликдан қўрқиш ташхисини қўйиш усулини ишлаб чиқиш;  

5) мотивацион ва педагогик имтиёзларни ташхислаш усулини 

такомиллаштириш;  

6) ижодий ва инновацион рақобатбардошликни тезкор ташҳис қилиш 

методологиясини яратиш;  

7) ахборотни ўзлаштириш услубини аниқлаш методологиясини 

такомиллаштириш;  

8) жамоада шахснинг ташкилий қобилиятини психологик баҳолаш 

методологиясини яратиш;  

9) илмий ва касбий фаолиятда ахборот-коммуникация технологияларидан 

фойдаланишнинг диагностика усулини такомиллаштириш;  

10) ёш олимларнинг илмий раҳбарлари ва ёш олимлар билан суҳбатини мунтазам 

ташкил қилиш мониторингини ишлаб чиқиш;  

11) ёш олимларнинг илмий фаолияти натижаларининг таҳлили нашр этилган ва 

ихтирочилик фаолияти параметрларини қамраб олган баҳолаш мезонлари ва 

кўрсаткичлари орқали ҳам белгиланади.  

Ёш олимларнинг инновацион фаолиятини рағбатлантирувчи омилларнинг 

биринчи гуруҳи объектив экологик омиллардир. Буларга қуйидагилар киради: 

ташкилотлар, университетлар, муассасаларнинг инновацион сиёсати; илмий ёки ишлаб 

чиқариш фаолиятининг тури ва хусусияти; корхона, ташкилот, университетнинг 

молиявий ҳолати; ёш олимларнинг мотивацион муносабатлари; аниқ илмий ва 

педагогик тадқиқотларнинг хусусиятлари, жамоанинг малакавий таркиби, ёш олимлар 

орасида илмий даража ва илмий унвонларнинг мавжудлиги, ҳал қилиниши керак бўлган 

вазифаларнинг табиати. Иккинчи гуруҳ субектив омиллардир. Буларга қуйидагилар 

киради: жинс, ёш; шахсий фазилатлар (тадқиқот учун муҳим бўлган, мартаба ўсишига 

қизиқиш, юқори профессионаллик, янгиликка эътибор бериш); хорижий тилларни ва 

ахборот-коммуникация технологияларини билиш[4].  

Ёш олимларнинг инновацион фаоллигини ривожланишига таъсир этувчи 

омилларни, шунингдек, давлат, жамият ва сиёсат томонидан фан ва таълим соҳасидаги 

умумий, шунингдек, таълим муассасаси, ташкилот, корхона микро даражада 

аниқланадиган глобал даражага ажратиш мумкин. Тадқиқот давомида биз ёш 

олимларнинг инновацион фаолиятини ривожлантириш учун яратилган қатор шарт-

шароитларни асослаб бердик, бунга қуйидагилар ҳам киритилган:  

1) ижтимоий-сиёсий, иқтисодий ва ташкилий-бошқарув доираларини 

кенгайтириш орқали ёш олимларни давлат томонидан қўллаб-қувватлаш чораларини 

кучайтириш (шу жумладан минтақавий миқёсда) ёш олимлар билан ишлаш шакллари;  

2) ёш олимларнинг инновацион фаоллигини рағбатлантирадиган ва ўзларининг 

илмий ютуқларини намойиш этишларига имкон берадиган илмий тадбирларнинг (шу 

жумладан танлов асосида ўтказиладиган) турларининг сони ва турларининг кўпайиши;  

3) ёш олимларнинг инновацион тадқиқот фаолиятига бўлган қизиқишини 

шакллантириш;  

4) ёш олимларнинг ахборот-коммуникация компетенциясини ривожлантириш 

даражасини ошириш;  

5) мактаб ва ўқувчилик давридан бошлаб ёшларни илм-фанга жалб этиш бўйича 

иш шакллари ва усулларини такомиллаштириш;  

6) ёш олимлар ва талабаларга инновацион лойиҳаларни ишлаб чиқишда ва 

уларни тақдим этишда, грант танловларига ариза ёзишда ва илмий лойиҳаларни амалга 

оширишда ташкилий жиҳатдан кўмаклашиш ва қўллаб-қувватлаш; тадқиқот 

натижаларини тайёрлаш ва нашр этиш;  

7) ёш олимлар билан ишлашга жалб қилинган барча тузилмалар ўртасида яқин 

алоқа ўрнатиш;  

8) касбий алоқаларни ривожлантириш, халқаро ҳамкорлик ва ёш олимларнинг 

академик ҳаракатчанлигини ошириш, университетлараро профессионал тармоқларни 

яратиш;  

9) ёш олимларнинг касбий ўсишига ёрдам берадиган, малака оширишнинг 

мавжуд шаклларини такомиллаштириш ва янада ривожлантириш, уларнинг 

фаолиятини ахборот ва маслаҳат билан таъминлаш;  

10) университет, вилоят, мамлакат ёш олимлари фаолиятини ахборот билан 

таъминлаш, ёш олимлар кенгашлари сайтларини яратиш ва қўллаб-қувватлаш шулар 

жумласидандир. Ушбу шарт-шароитлар биз таклиф қилган ёш олимларнинг 

инновацион фаолиятини ривожлантириш учун яратилган шарт-шароитлар 

моделимизнинг асосини ташкил этди.  

Ҳозирги даврда талабалар ва ёш олимларнинг миллий ва хорижий таҳлилий 

журналларда чоп эттирган мақолалари, патентлар ва интеллектуал мулкка оид бошқа 

ҳужжатлари, уларнинг диссертацияларини ҳимоя қилиш динамикаси, уларнинг 

ҳаракатчанлик кўрсаткичлари, илмий жамоалар, илмий-тадқиқот марказларида 

ишлашга қанчалик даражада жалб қилинганлиги ҳам уларнинг инновацион тафаккур 

даражасини баҳолашда муҳим аҳамият касб этади. Шу боисдан ҳам бугунги кунда 

“Ёшларни илмий-техник изланишларга жалб этиш, биринчи томондан, миллатимиз 

фарзандларини дунё илм-фани, технологиялари билан шуғулланишга ундайди, уларда 

интеллектуал изланишларга қизиқиш уйғотади; иккинчи томондан, маҳаллий 

инновацион ишланмалар бизнинг хўжалигимизга арзон тушади, уларни тинмай 

такомиллаштириш, модернизациялаш имкони пайдо бўлади; учинчи томондан, мазкур 

инновацион ишланмаларни чет элларга сотиш, хўжалигимиз учун зарур валюталарни, 

инвестицияларни олиб кириш мумкин бўлади. Энг муҳими инновация мамлакатни 

модернизациялашни дадил давом эттириш имконини беради, инновация 

модернизация, модернизация эса, ўз навбатида, инновация тарзида келади. Инновация 

ва модернизация косубстанционал ҳодисалар бўлсада, ижтимоий-иқтисодий тараққиёт 

масалаларини ечишда уйғундир”[5]. 

Ёш олимларнинг инновацион фаолиятининг хусусиятларини ҳар томонлама 

ўрганишга имкон берадиган диагностика воситалари ишлаб чиқилган ва 

муваффақиятли синовдан ўтказилган; бир-бирини тўлдирувчи бир нечта концептуал 

моделлар асосли (ёш олимларнинг инновацион фаолиятини ривожлантириш шартлари 

модели; минтақавий даражада ёш олимларнинг манфаатларини ифода эта оладиган ёш 

олимлар ва маъмурлар билан ишлашга жавоб берадиган университет бўлимларининг 

ҳамкорлик модели шулар жумласидандир.  

Тадқиқотимизда олинган эмпирик маълумотлар асосида замонавий рақобатдош 

ёш олимнинг умумлаштирилган портрети тузилган. Тадқиқотнинг амалий аҳамияти 

шундан иборатки, лойиҳа муаллифлари томонидан ишлаб чиқилган диагностика 

воситалари, инновацион фаолиятни ривожлантириш концепцияси ва ёш олимларнинг 

илмий-тадқиқот фаолиятини қўллаб-қувватлаш, шу қаторда ёш олимларнинг илмий 

фаолият соҳасидаги инновацион фаолиятини рағбатлантириш шартлари ва усуллари, 

ёш олимлар кенгашлари фаолиятини ташкил этиш учун услубий материалларни 

яратиш муҳим аҳамиятга эга. Ёш олимлар кенгашлари, талабалар илмий жамиятлари, 

ёшлар ишлари бўйича мутахассислар, университетларнинг илмий бўлимлари 

фаолиятини ёшларни фанга жалб қилиш, илмий салоҳиятни аниқлаш ва изланувчилар, 

ёш фан докторлари фаолиятини такомиллаштириш жараёнида фойдаланиш мумкин[6]. 

Бугунги кунда мамлакат тараққиёти ёшлар орасида инновацион фаолиятга зарур 

рағбатни шакллантириш, янгиликларга ижобий муносабат ва ушбу янгиликларга 

тайёрлик билан боғлиқдир. Инновацион иқтисодиётга ўтиш ёшлар билан ишлашнинг 

мавжуд ёндашувларини кўриб чиқиш ва уларнинг инновацион хатти-ҳаракатларини 

шакллантириш учун янги технологияларни яратиш муаммосини юзага келтирмоқда. 

Ёшлар ҳаётининг одатий соҳасига инновацион турмуш тарзини жорий этиш бошқа 

авлод гуруҳларига қараганда анча муваффақиятли натижалар бериши мумкин, чунки 

ёшлар мамлакат ҳаётининг сиёсий, иқтисодий ва ижтимоий соҳаларида пайдо 

бўладиган барча нарсаларга жуда сезгир, ижодий интеллектуал энергия ва ижтимоий 

фаолликка тайёр қатлам ҳисобланади.  

Ёшларнинг инновацион хатти-ҳаракатларининг шаклланишига, бир томондан, 

объектив омил — ёшларнинг жамиятнинг ижтимоий тузилишига қўшилишида 

воситачилик қиладиган ўзгарувчан объектив ва субъектив шароитлар таъсир қилади, 

бу ёш авлоднинг хулқ-атворининг шаклланишига ҳам, ижтимоий тузилманинг 

ривожланиш даражасига боғлиқ. Бошқа томондан, ёшлар онгида акс эттирилган 

ижтимоий тараққиёт омиллари уларнинг хатти-ҳаракатлар дастурларида уларнинг 

эҳтиёжлари, қизиқишлари, стереотиплари, қадриятларига ҳам жиддий таъсир қилади. 

Шу билан бирга, фақат ёш авлод қадрият йўналтиришларининг янги тизимига 

асосланган хатти-ҳаракатларнинг стереотипларини енгишга қодир. Бунинг учун 

ёшларда барча объектив шарт-шароитлар мавжуд: фикрлаш ва фаолиятнинг ижодий 

табиати, юқори ижтимоий ва иқтисодий ҳаракатчанлик, психологик мослашувчанлик, 

янги қадриятлар тизимини амалда татбиқ этиш истаги, янги ноанъанавий билимларни 

қабул қилиш учун очиқлик ва бошқалар.  

Ёшларнинг ижтимоий муносабатларга қўшилиши ўз-ўзидан амалга 

оширилмайди. Муваффақиятли ижтимоийлашув учун ҳар бир ёш авлод вакили 

бошқаларни тўғри тушуниши ва ҳамдард бўлиши, фидойи хайрли ишларни бажариши, 

мустақил қарорлар қабул қилиши ва масъулиятли ҳаракатларни олиб боришни оқилона 

режалаштириши, ижтимоий муносабатларда ваколат кўникмаларга ҳам эга бўлиши 

керак. Чунки айнан оила, жамият, кичик гуруҳлар, шахс ва давлат инновацион 

масъулиятли хатти-ҳаракатларни тартибга солиш субъектлари ҳисобланади. 

Инновацион тараққиёт сабаб барча соҳалардаги ҳамкорлик янги босқичга 

кўтарилмоқда.  

Жамиятнинг инновацион ривожланиши босқичида таълимнинг ҳар бир 

шахснинг ривожланиши учун энг қулай бўлган зарур ижтимоий муносабатларни 

шакллантириш билан боғлиқ ижтимоий функциясини амалга ошириш талаб қилинади.  

Ёшлар ўртасида инновацион хатти-ҳаракатларнинг ўзига хос моделини 

шакллантириш ва ривожлантириш давлатнинг умумий муваффақиятининг таркибий 

қисми ҳисобланади. Яъни, инновацияларни амалга ошириш воситаси сифатида, 

инновацион хатти-ҳаракатлар — бу ҳаётнинг янги стандартлари учун замин яратишга 

имкон берадиган махсус қадриятга айланади. Ёшларнинг инновацион позициясини 

шакллантириш механизмлари парламентаризм ва лойиҳавий фаолият бўлиб, ёшларга 

ижтимоий аҳамиятга эга лойиҳаларни ишлаб чиқиш ва амалга оширишда фаол иштирок 

этиш имкониятини беради. Инновацион механизмлар махсус ижодий муҳитни 

яратишга, ёшларнинг ўз шахсий маконини яратишга асосланади. Ижтимоий ва 

педагогик фан нуқтайи назаридан, ижтимоий масъулиятли ва инновацион хулқ-

атворни тарбиялашнинг шахсий қиймати ёшларнинг қизиқишлари ва эҳтиёжларини 

қондириш истагида ётади. Унинг ижтимоий аҳамияти эса жамиятнинг идеаллари ва 

қадриятларини сақлаш ва ривожлантириш заруриятида яққол намоён бўлади. 

Давлатнинг инновацион фаолиятга таъсири асосан фуқароларнинг ташаббускорлик 

ҳаракатларини тартибга солиш, ижтимоий ташаббусларнинг педагогик, ижтимоий, 

иқтисодий ва фуқаролик таъсирини тан олишда намоён бўлади[7]. 

Инновацион хулқ-атворни шакллантириш шахсий эркинлик принципига риоя 

қилишни англатади, уни амалга ошириш қуйидагиларни англатади:  

- ижтимоий масъулиятли фаолиятни муайян бир кишининг (гуруҳнинг) эҳтиёж 

ва манфаатларини қондиришга йўналтириш; 

- шахснинг (гуруҳнинг) инновацияларининг ижтимоий аҳамиятини ўз кўзида ва 

бошқаларнинг назарида таъминлаш; 

- эришилган натижаларни ижтимоий-педагогик баҳолашнинг мунтазамлиги ва 

тизимли хусусияти; 

- ҳар бир ташаббускор учун ўзини такомиллаштириш, шахсий мартаба учун 

имкониятларни тақдим этиш. 

Давлат томонидан инновацион хатти-ҳаракатларнинг шаклланиши ижтимоий 

сиёсат ва иқтисодиётнинг ҳолатини табиий ўзаро боғлиқлигини акс эттирадиган 

эркинлик принципига риоя қилишни ўз ичига олади. Ушбу тамойилни амалга ошириш 

қуйидагиларни англатади:  

- ташаббускорлар (ташаббускор гуруҳлар) ва давлат муассасалари ўртасида 

бюрократик тўсиқлар йўқлиги; 

- давлат органларининг мафкуравий ёки сиёсий платформаларидан қатъи назар, 

қонун доирасида фаолият юритаётган жамоат бирлашмалари билан ўзаро 

муносабатларга тайёрлиги; 

- фуқаролик жамияти институтларини рақобат асосида зарур ресурслар билан 

таъминлайдиган маҳаллий ресурс марказлари ва ривожланиш фондларини яратиш; 

- маслаҳат беришни ташкил этиш, жамоат секторида ўқитувчиларнинг касбий 

малакасини ошириш учун очиқ тизим, жамоат бирлашмалари билан ишлайдиган давлат 

хизматчилари учун ўқув семинарлари ўтказиш; 

- ижтимоий буюртмалар тизимини ишлаб чиқиш ва тарқатиш, грантларни танлов 

асосида жойлаштириш, ижтимоий лойиҳалар танловини эълон қилиш. 

Давлат томонидан инновацион хулқ-атворни шакллантириш қонунини акс 

эттирувчи очиқлик тамойилига риоя қилиш қуйидагиларни ўз ичига олади:  

- фуқаролик жамияти институтларининг ҳукумат қарорларини қабул қилиш ва 

тузатишда фаол иштироки; 

- ижтимоий ривожланишни бошқаришнинг мазмунини, шаклларини, 

усулларини, воситаларини аниқлашда мустақилликни сақлаш; тармоқлараро 

ҳамкорликни йўлга қўйиш; 

- ижтимоий ташаббускорлик фаолиятининг ижобий имиджини яратиш учун 

оммавий ахборот воситаларининг имкониятларидан фойдаланиш. 

Ўз-ўзини тарбиялаш ва инновацион хатти-ҳаракатларнинг гуруҳини 

шакллантиришнинг етакчи функцияси бу ижодкорлик, ихтиёрий ҳаракатлар ва 

мулоқотда намоён бўладиган моддий ва маънавий маданиятнинг бойликларини 

ўзлаштириш асосида ижтимоий аҳамиятга эга бўлган ўзгаришларни амалга ошириш 

қобилиятидир[8]. 

Жамият институтлари томонидан ёшларнинг инновацион хатти-ҳаракатларини 

шакллантиришнинг етакчи вазифаси — бу бутун жамиятни шахснинг (гуруҳнинг) 

эҳтиёжларини қондиришга, эркин ва тенг ҳуқуқли жамият фаолиятининг қадриятлари, 

вазифалари ва нормаларини мустаҳкамлашга ва тарқатишга қаратилган ёшларнинг 

биргаликдаги фаолияти учун шарт-шароитлар яратишда намоён бўладиган 

интеграциядир.  

Давлат институтларининг етакчи вазифаси тартибга солишдан иборат бўлиб, 

аниқ белгиланган қоидалар, шартлар ва шароитлар мавжудлигини ҳисобга олиб, 

нормаллаштирилган табиатни шакллантириш жараёнини таъминлайди. Инновацион 

фазилатларни муваффақиятли намоён этиш учун ёшлар доимий ижодий ўзини-ўзи 

ривожлантиришга эътиборни қаратиши, гуруҳнинг бошқа аъзоларининг 

имкониятларини кўриши ва улардан тезкор фойдаланиши, ўзини ва бошқаларни 

объектив баҳолаш истаги, можароли вазиятларнинг конструктив ечимини топиш 

қобилияти, истиқбол ва ижобий бағрикенгликни ижобий идрок этишга тайёр бўлиши 

керак.  

Инновацион ва ижтимоий масъулиятли хулқ-атворни шакллантириш 

қуйидагиларни ўз ичига олади:  

- ёшларнинг ижтимоий-маъсулиятли турмуш тарзини ривожланишини 

таъминлайдиган шахсий интеллектуал ресурсни шакллантириш, уларнинг 

салоҳиятини рўёбга чиқариш учун самарали восита сифатида инновацион 

қадриятларнинг устунлигини таъминлаш;  

- интеллектуал, ижодий фаолият учун шарт-шароит яратишга қаратилган 

оилавий ресурсларни шакллантириш;  

- ижтимоий қадриятлар ривожланишини таъминлайдиган таълим муҳитига 

инновацион ижтимоий ва таълим технологияларини жорий этиш;  

- ҳудудларнинг инновацион ва таълим эҳтиёжларини таҳлил қилиш. 

Хулоса қилиб айтганда, инновация феномени спецификаси ўз асосига кўра, 

янгиликка йўналтирилган бўлади, демакки, маданият келажагига, иккинчидан, у 

ижтимоий-маданий ҳодиса сифатида маданиятнинг бугунини акс эттиради.  

Иккинчидан, инновация субъектининг креатив-назарий ва предметли амалий 

фаолиятининг ўзаро ҳамкорлиги воситасида шаклланади.  

Учинчидан, инновация фаолият диалектик ривожланишининг бош манбаи 

сифатида қаралмоқда.  

Тўртинчидан, инновация мураккаб ижтимоий-маданий феномен, у ўз даври 

позициясидан келиб чиққан таърифни, асосланишни талаб қилади.  

Бешинчидан, инновация ижтимоий-маданий ҳодиса сифатида ўзида маданият 

бугунининг барча тенденцияларини мужассам қилади, янгиликка йўналтирилган 

феномен сифатида эса ўзи билан маданият келажагини олиб келади.  

Олтинчидан, инновация ривожланишнинг янги пост индустриал босқичининг 

объективлашувининг ижтимоий-маданий модели сифатида белгиланади. 

